
     R  E  P U  B  L  I  K  A    E   S  H  Q  I  P  Ë  R  I  S  Ë
  KËSHILLI BASHKIAK

V E N D I M 
   Nr.​​​​ 14, datë 25.1.2023
“PËR 

NGRITJEN E KËSHILLIT VENDOR TË RINISË (KVR),  PËRCAKTIMIN E KRITEREVE, PROCEDURAVE TË ZGJEDHJES SË ANËTARËVE TË KËSHILLIT VENDOR TË RINISË, SI DHE TË MËNYRËS SË ORGANIZIMIT E FUNKSIONIMIT TË TIJ”

Në mbështetje të nenit 113, pika 2, të Kushtetutës, nenit 8, pika 2, nenit 9, pika, nënpika 1.1, shkronjat “b” dhe “d”, të ligjit nr.139/2015 “Për vetëqeverisjen vendore”, të ndryshuar, nenit 7 pika 1 shkronja “b” dhe nenit 10 të ligjit nr. 75/2019 “Për rininë”, vendimit nr. 969, datë 02.12.2020, të Këshillit të Ministrave, “Për përcaktimin e kritereve e të procedurave të zgjedhjes së anëtarëve të Këshillit Kombëtar të Rinisë, si dhe mënyrës së organizimit e të funksionimit të tij”, si dhe në vijim të memos me nr. prot 1467, datë 12.1.2023, të Drejtorisë së Rinisë, Drejtoria e Përgjithshme të Promovimit të Qytetit, me propozim të Kryetarit të Bashkisë, Këshilli Bashkiak, 

V E N D O S I :

1.Të miratojë ngritjen e Këshillit Vendor të Rinisë, (në vijim KVR), si një organ këshillimor, që funksionon pranë kryetarit të Bashkisë. 

2.Këshilli Vendor i Rinisë, ushtron kompetencat e mëposhtme:

a) këshillon njësitë e vetëqeverisjes vendore për drejtimin e politikave dhe planeve vendore për rininë;

b) vlerëson situatën e të rinjve dhe zbatimin e planeve dhe politikave rinore në nivel vendor;

c) propozon përmirësime të politikave vendore rinore, si dhe nismat që i përshtaten nevojave të të rinjve në territorin ku veprojnë;

ç) bashkëpunon dhe shkëmben informacion me Këshillin Kombëtar të Rinisë 

3. KVR-ja, kryesohet nga kryetari i Bashkisë dhe përbëhet nga 6 (gjashtë) anëtarë, ku të paktën gjysma e anëtarëve përfaqësojnë organizatat rinore dhe/ose për të rinjtë. Anëtarët e KVR-së janë si më poshtë vijon: 
a) kryetari i bashkisë, kryetar;

b) 2 (dy) përfaqësues të Drejtorisë së Rinisë, Bashkia Tiranë;

c) 3 (tre) përfaqësues nga organizatat rinore dhe/ose për të rinjtë;

4. Anëtarët e KVR-së emërohen me urdhër të kryetarit të bashkisë dhe ushtrojnë funksionin për një mandat dy vjeçar, me të drejtë riemërimi.

5. Mandati i anëtarit të KKR-së mbaron kur:

a) përfundon afati dyvjeçar nga data e emërimit;

b) humbet zotësinë juridike për të vepruar me vendim gjykate apo dënohet me vendim gjyqësor të formës së prerë;
c) jep dorëheqjen. 

6. Anëtari i KVR-së lirohet nga detyra, para mandatit, nga kryetari i bashkisë, në rastet kur:

a) anëtari i KVR-së jep dorëheqjen, duke njoftuar me shkrim kryetarin e Bashkisë. Në këtë rast, anëtari i dorëhequr është i detyruar të përmbushë të gjitha detyrimet e ngarkuara deri në miratimin e urdhrit të ndryshimit;

b) humbet zotësinë juridike për të vepruar me vendim gjykate apo dënohet me vendim gjyqësor të formës së prerë;

c) mospjesëmarrja në mbledhje, pa shkaqe të justifikuara, në të paktën 3 (tre) mbledhje të njëpasnjëshme;

ç)çdo rast tjetër që sjell mospërmbushje të detyravë të përcaktuara në këtë vendim, pa shkaqe të justifikuara.

7. Anëtari i KVR-së të cilit i është ndërprerë mandati, të zëvendësohet për pjesën e mbetur të afatit, nga kryetari i Bashkisë, me një kandidat tjetër që përmbush kushtet dhe kriteret për të ushtruar këtë funksion.

8. Anëtarët e KVR-së duhet të deklarojnë çdo rast të konfliktit të mundshëm të interesit, në përputhje me legjislacionin në fuqi, si dhe duhet të kryejnë detyrën e tyre bazuar në parimin e mosdiskriminimit, të meritës, transparencës e gjithëpërfshirjes.

9.Drejtoria e Përgjithshme e Promovimit të Qyetetit, publikon thirrjen për anëtarë të KVR-së, në faqen zyrtare të Bashkisë Tiranë, për një periudhë prej 30 (tridhjetë) ditësh, në të cilën pasqyrohen kriteret që duhet të përmbushin kandidatët dhe dokumentacionin që duhet të depozitojnë brenda këtij afati, pranë protokollit të Bashkisë Tiranë.

10.Kandidatët, përfaqësues të organizatave rinore dhe/ose për të rinjtë, si edhe kandidatët jo përfaqësues të organizatave rinore që shfaqin interesin për anëtarë të KVR-së, duhet të plotësojnë

kriteret dhe të depozitojnë dokumentacionin, duke iu referuar kritereve dhe dokumentacionit të miratuar nga Këshilli i Ministrave, sipas pikës 7 dhe pikës 9 shkronja “a” të vendimit nr. 969, datë 02.12.2020, “Për përcaktimin e kritereve e të procedurave të zgjedhjes së anëtarëve të Këshillit Kombëtar të Rinisë, si dhe mënyrës së organizimit e të funksionimit të tij”. 

11. Pas përfundimit të afatit 30 (tridhjetë) ditor, Drejtoria e Përgjithshme e Promovimit të Qytetit, brenda 10 (dhjetë) ditëve pune shqyrton dokumentacionin dhe kriteret e secilit kandidat dhe në përfundim liston subjektet që përmbushin kushtet sipas pikës 10, të këtij vendimi.

12. Përzgjedhja e kandidatëve për anëtar të KVR-së do të bëhet përmes një votimi elektronik në faqen zyrtare të Bashkisë Tiranë. Në votim mund të marrin pjesë të gjithë të rinjtë të cilët duan të votojnë për përzgjedhjen. Ky votim do të qëndrojë i hapur për 10 (dhjetë) ditë pune. 

13. Pas përfundimit të afatit të përcaktuar në pikën 12, të këtij vendimi, DPPQ-ja rendit kandidatët sipas votave të marra, duke filluar nga kandidati me shumicën e votave te kandidati me më pak vota dhe anë të një memoje informuese i drejtohet kryetarit të Bashkisë, në cilësinë e titullarit të institucionit që vendos/urdhëron për vijimin e procedurave të mëtejshme, në të cilin të pasqyrojë procedurën e ndjekur si dhe të propozojë nxjerrjen e urdhrit të titullarit për emërimin e kandidatëve fitues si anëtarë të KVR-së.

14. KVR-ja mblidhet jo më pak se 4 (katër) herë në vit dhe mbledhja e tij zhvillohet kur janë të pranishëm të paktën gjysma e anëtarëve. Mbledhjet thirren dhe drejtohen nga kryetari i Bashkisë. 

15. KVR-ja mbështetet nga Sekretariati Teknik, i cili përbëhet nga tre anëtarë. Caktimi i anëtarëve të sekretariatit teknik, procedura e thirrjes së mbledhjes, apo elemente të tjera për funksionimin e KVR-së përcaktohen në rregulloren e brendshme, e cila miratohet në mbledhjen e parë të saj. 

16. Sekretariati Teknik njofton anëtarët, të paktën 5 ditë përpara datës së përcaktuar për zhvillimin e mbledhjes. Në çdo mbledhje të KKR-së mbahet procesverbali që pasqyron të gjitha diskutimet gjatë mbledhjes. Procesverbali nënshkruhet nga çdo pjesëmarrës në mbledhjen përkatëse të KKR-së. 
17. Ngarkohet kryetari i Bashkisë dhe Drejtoria e Përgjithshme e Përgjithshme e Promovimit të Qytetit për zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015 “Për vetëqeverisjen vendore”, të ndryshuar.

